ВОВЕД

I. ОЦЕНА НА СОСТОЈБИТЕ ВО ОБЛАСТА ШТО ТРЕБА ДА СЕ УРЕДИ СО ЗАКОНОТ И ПРИЧИНИ ЗА НЕГОВО  ДОНЕСУВАЊЕ

Согласно Законот за употреба на јазиците (Службен весник на РМ бр. 07/2019) , поточно во член 20 од истиот Закон е предвидено донесување на Закон за државен иснпекторат за употреба на јазиците во својство на орган во состав на министерството за правда на Република Северна Македонија. Согласно истото е предложен инстиот законски текст со цел да се регулира начинот, постапката и позицијата на инспекторатот за примена на законот за употреба на јазиците во Република Сервена Македонија. 

Co овој закон се уредуваат начелата, надлежноста, организацијата и постапките на инспекцискиот надзор на инспекторатот.

Законот предвидува со инспекторатот да раководи Директор на Инспекторатот. Кој се избира преку јавен оглас од страна на Влада на Република Македонија.

 Во овој предлог закон се наброени начелата, организацијата на инспекторатот, начинот на постапување и постапките врз основа на кои функсионира истиот испекторат.  

II. ЦЕЛИ, НАЧЕЛА И ОСНОВНИ ПРИНЦИПИ


Закон за државен иснпекторат за употреба на јазиците се донесува со цел на мониторирање и надзор врз примената на Законот за употребата на јазиците во Република Северна Македонија. 


Истиот Закон гарантира рамноправност, еднаквост и непристрасност при примена на инспекцискиот надзор како и доследно применување на Законот за употребата на јазиците.

Со истиот Закон исто така се предвидени и другите начела кои важат при вршење на инспекциските надзори и функсионирање на инспекторатите во глобала. 


Законот ја дефинира и надлежноста на Инспекторатот за употреба на јазиците каде точно се наброени кои се надлежностите и каков вид на надзор врши истиот инспекторат. 


Бидејќи станува збор за формирање на нов орган во состав на Министерството за правда Законски е предвидена и организациската поставеност на инспекторатот. 

Законот исто така ја уредува и организациската поставеност на инспекторатот за примена на јазиците. Како органи преку кои Инспекторатот ја врши совјата надлежност се директорот на инспекторатот, државните инспектори, како и админситративно текничка служба за нормално вршење на работите на Инспекторатот. 


Во истиот Закон се наброени и условите кои треба да се исполнат за избор на Директорот и инспекторите во рамките на инспекторатот. 



Во Законот е дефиниран и начинот на извршување на инспекцискиот надзор, поточно начинот како се врши инспектирање, како се поведува инспекциската постапката, кои дејствија се преземаат при инскецискиот надзор, и како се завршува истата. 


Со оглед на фактот дека се работи за прекршочна постапка, во делот на преркшоците важат одредбите од Законот за прекршоците.  



III. ОЦЕНА НА ФИНАНСИСКИТЕ ПОСЛЕДИЦИ ОД ПРЕДЛОГОТ НА ЗАКОНОТ ВРЗ БУЏЕТОТ И ДРУГИТЕ ЈАВНИ ФИНАНСИСКИ СРЕДСТВА

Предложениот текст на законот предвидува потреба од дополнителни финансиски средства од Буџетот на Република Македонија.

IV. ПРОЦЕНА НА ФИНАНСИСКИТЕ СРЕДСТВА ПОТРЕБНИ ЗА СПРОВЕДУВАЊЕ НА ЗАКОНОТ, НАЧИН НА НИВНО ОБЕЗБЕДУВАЊЕ, ПОДАТОЦИ ЗА ТОА ДАЛИ СПРОВЕДУВАЊЕТО НА ЗАКОНОТ ПОВЛЕКУВА МАТЕРИЈАЛНИ ОБВРСКИ ЗА ОДДЕЛНИ СУБЈЕКТИ

Предложените законски одредби ќе предизвикаат дополнителни материјални обврски за одделни субјекти. Средствата за спроведување на законот ќе се обезбедат од Буџетот на Република Македонија. 

За имплементација на Предлог - законот за државен инспекторат за употреба на јазиците, во Буџетот на Република Северна Македонија за 2019 година се предвидени 7.423.00,00 денари. 

ПРЕДЛОГ ЗАКОН ЗА ДРЖАВНИОТ ИНСПЕКТОРАТ 
ЗА УПОТРЕБА НА ЈАЗИЦИТЕ
I. ОПШТИ ОДРЕДБИ

Член 1

Co овој закон се уредуваат начелата, надлежноста, организацијата и постапките на инспекцискиот надзор на инспекторатот.
Член 2

Цел на овој закон е организирање на ефикасен систем на инспекциски надзор над спроведување на одредбите на Законот за употреба на јазиците на територијата на Република Северна Македонија.
Член 3

(1) Работите на инспекцискиот надзор од областа на примената на одредбите на Законот за употреба на јазиците ги врши Државниот инспекторат за употреба на јазиците (во натамошниот текст: Инспекторат) како орган во состав на Министерството за Правда (во натамошниот текст: министерството).
(2) Инспекторатот има својство на правно лице.

Член 4

Во постапката при вршење на инспекциски надзор ќе се применуваат одредбите од Законот за општата управна постапка и Законот за инспекцискиот надзор, доколку со овој закон поинаку не е уредено.

II. НАЧЕЛА

Начело на законитост

Член 5
Во вршење на инспекцискиот надзор, инспекторот е должен да постапува согласно со Уставот, законите, ратификуваните меѓународни договори и други прописи донесени врз основа на закон. 
Заштита на јавниот интерес
Член 6
(1) Инспекторот го врши инспекцискиот надзор со цел за остварување и за заштита на јавниот интерес, како и интересот на физичките и правните лица кога тоа е во согласност со јавниот интерес. 
(2) Постапката на инспекциски надзор започнува и се води по службена должност.
(3) Секој може да поднесе иницијатива за поведување на постапка за инспекциски надзор. 
Начело на еднаквост, непристрасност и објективност
Член 7
(1) Инспекторот во вршењето на инспекцискиот надзор е должен да обезбеди еднаква, законита, непристрасна и објективна примена на законите и другите прописи. 
(2) Инспекторот во вршењето на инспекцискиот надзор е должен работите да ги врши совесно, стручно, ефикасно, уредно, навремено и непристрасно. 
Начело на материјална вистина
Член 8
(1) Инспекторот, по службена должност, ја утврдува фактичката состојба и изведува докази во постапката на инспекцискиот надзор. 
(2) Субјектот на надзорот, во текот на постапката на инспекцискиот надзор, може да предлага и да поднесува докази кои се од значење за утврдување на целосната фактичка состојба. 
Начело на сослушување на субјектите на надзорот
Член 9
Пред преземањето на инспекциските мерки за отстранување на недостатоците утврдени кај субјектите на надзорот, инспекторот е должен да им даде можност на субјектите на надзорот да се изјаснат за фактите и околностите кои се утврдуваат при инспекцискиот надзор. 
Начело на самостојност
Член 10
(1) Инспекторот е самостоен при вршењето на инспекцискиот надзор и одлучувањето за дејствијата кои треба да се преземат при вршењето на надзорот, како и за мерките кои ќе бидат изречени по извршениот надзор. 
(2) Инспекторот врши инспекциски надзор согласно со месечниот план или по писмена наредба на министерот, директорот и функционерот кој раководи со органот на државната управа, односно градоначалникот, како и по налог издаден од претседателот на Инспекцискиот совет. 
(3) Поради обемот или сложеноста инспекциски надзор може да вршат повеќе инспектори. 
(4) При вршењето на надзор од повеќе инспектори се составува еден записник и се донесува еден инспекциски акт кој се потпишува од сите инспектори кои учествувале во надзорот. 
Начело на јавност
Член 11
(1) Инспекцискиот надзор е јавен. 
(2) Инспекциските служби во рамките на своите овластувања, утврдени со закон, редовно ја информираат јавноста за својата работа. 
(3) Инспекциските служби се должни да ја информираат јавноста за утврдените состојби и неправилностите кај субјектите на надзорот при вршење на инспекцискиот надзор, како и за преземените инспекциски мерки доколку тоа е потребно заради заштита на животот и здравјето на луѓето или имотот или заради потешки нарушувања на јавниот интерес. 
Начело на пропорционалност
Член 12
(1) При вршењето на инспекцискиот надзор инспекторот ги презема само оние инспекциски мерки согласно со закон, кои се неопходни за отстранување на утврдените недостатоци при извршениот надзор, при што особено се внимава да не се попречува ефикасното функционирање на субјектот на надзорот. 
(2) При определувањето на инспекциските мерки и рокот за отстранување на утврдените недостатоци инспекторот се раководи од тежината на недостатокот, штетните последици предизвикани кон јавниот интерес или интересот на трети лица, како и времето кое е потребно субјектот на надзорот да ги отстрани утврдените недостатоците. 
Начело на превенција
Член 13
При вршењето на инспекцискиот надзор инспекторот првенствено врши превентивна функција, а изрекува инспекциски мерки и санкции тогаш кога со превентивната функција не може да се обезбеди целта на надзорот. 
Начело на субсидијарност
Член 14
(1) Во постапката на инспекцискиот надзор се применуваат одредбите од Законот за општата управна постапка, доколку со овој или друг закон поинаку не е уредено. 
(2) Одредени прашања во врска со инспекцискиот надзор може да се уредуваат со посебни закони. 
Употреба на јазиците и писмата
Член 15
Одредбите од Законот за употреба на јазик што го зборуваат најмалку 20% од граѓаните на Република Северна Македонија и во единиците на локалната самоуправа, соодветно се применува при инспекцискиот надзор.

III. НАДЛЕЖНОСТ

Член 16
(1) Инспекторатот врши инспекциски надзор над примената на одредбите од Законот за употреба на јазиците во територијата на Република Северна Македонија, како и на примената на подзаконските акти од страна на сите надлежни институции (во натамошниот текст: контролирани субјекти), кои се однесуваат на употреба на јазиците на територијата на Република Северна Македонија.
· надзор над примената на Законот за употреба на јазиците од страна на институциите,

· надзор над развојот на програмата за покренување на јавната свест за примената на Законот за употреба на јазиците
· надзор над донесувањето и спроведувањето на мерките за промовирање на примената на сите службени јазици од страна на сите институции,
· заштита на јазиците на другите заедници чиј мајчин јазик не е службен јазик,

· надзор над примената на Законот за употреба на јазиците во постапките пред институциите,
· надзор над називите и печатите на институциите,

· надзор над имињата на инфраструктурните објекти,

· надзор над објавите во Службен Весник на Република Северна Македонија, и

· други работи определени со закон.

IV. ОРГАНИЗАЦИЈА

Член 17
(1) Инспекторатот работите од својата надлежност ги врши преку:
· директор на Инспекторатот (во натамошниот текст: директор),

· државни инспектори за надзор над употребата на јазиците (во натамошниот текст: инспектори),
· други вработени во Инспекторатот.

(2) За вршење на определени стручни, административни и помошни работи од надлежност на Инспекторатот се формираат соодветни внатрешни организациони облици.
(3) Внатрешната организација на Инспекторатот поблиску ја утврдува министерот на предлог на директорот.
Член 18
(1) Co работите на Инспекторатот раководи директор. 

(2) Директорот на Инспекторатот го именува и разрешува Владата на Република Северна Македонија на предлог на министерот за правда. 
(3) Директорот се именува за време од четири години со право на еден повторен избор.

(4) Директорот на Инспекторатот се избира по пат на јавен оглас кој треба да биде објавен во најмалку три дневни весници, кои се издаваат на целата територија на Република Северна Македонија од кои во еден од весниците што се издаваат на јазикот што го зборуваат најмалку 20% од граѓаните кои зборуваат службен јазик различен од македонскиот јазик. За директор на Инспекторатот може да биде именувано лице кое ги исполнува следните општи и дополнителни услови: 

1. да е државјанин на Република Северна Македонија;

2.   активно да го владее македонскиот јазик,

3.   да е работоспособен и да има општа здравствена способност,

4.  во моментот на именувањето со правосилна судска пресуда не му е изречена казна или прекршочна санкција забрана за вршење на професија, дејност или должност; 
5. да има стекнати најмалку 240 кредити според ЕКТС или завршен VII/1 степен; 
6.  да има најмалку четири години работно искуство и
7. познавање на еден од трите најчесто користени јазици на Европската унија (англиски, француски, германски јазик) кое се докажува со сертификат од надлежна институција.                                                                      
Член 19
(1) Директорот го претставува Инспекторатот, одговорен е за законито и правилно извршување на работите од областа на примената на јазиците и за својата работа одговара пред министерот за правда и Владата на Република Северна Македонија. 

(2) Директорот ги раководи, организира, координира и насочува работите на Инспекторатот.
(3) Директорот определува раководен службеник кој во негово отсуство го заменува и го води тековното работење на Инспекторатот.
(4) Директорот презема мерки и се грижи за стручно оспособување и усовршување на инспекторите.
Член 20
(1) Инспектор може да биде лице кое: 

-е државјанин на Република Северна Македонија, 

-е полнолетно, 
-има општа здравствена способност,

-не му е изречена казна со правосилна судска пресуда за забрана на вршење професија, дејност или должност, 

- да има стекнати најмалку 240 кредити според ЕКТС или завршен VII/1 степен од правните или економските науки;
- има три години работно искуство во струката, 

-ги исполнува другите услови утврдени во актот за систематизација на работните места, 

-има лиценца за инспектор од областа на надлежноста на инспекторатот.
(2) Во својата работа инспекторот треба да е ефикасен, совесен, одговорен и непристрасен при вршење на службените работи и задачи.
(3) При вршење на инспекцискиот надзор, инспекторот носи униформа со амблем, опрема за работа и опрема за заштита при работа. Крајот на униформата, изгледот на амблемот, опремата за работа и опремата за заштита при работа ги пропишува директорот.
Член 21
(1) Директорот подготвува годишен извештај за работата на Инспекторатот во претходната година и го поднесува преку Министерството за правда до Владата на Република Северна Македонија, најдоцна до крајот на јануари во тековната година.
(2) Годишниот извештај се објавува на веб страницата на министерството.
V. ИНСПЕКЦИСКИ НАДЗОР

Член 22
Инспекторот самостојно ги врши работите на инспекцискиот надзор и презема мерки за кои е овластен со овој и друг закон.
Член 23
(1) Овластувањето за вршење на инспекциски надзор, инспекторот го докажува со службена легитимација.
(2) Инспекторот е должен при вршењето на инспекцискиот надзор, да ја покаже службената легитимација, а на барање на контролираниот субјект, да му дозволи да ја разгледа.
(3) Формата и содржината на образецот на службената легитимацијата, како и начинот на издавање и одземање на службената легитимација од ставот 1 на овој член ја пропишува министерот.
Член 24
(1) Инспекцискиот надзор се врши без претходна најава, во време кога контролираниот субјект ги извршува своите активности.
(2) Одделни работи на инспекцискиот надзор во согласност со Законот за општата управна постапка, можат да се извршат во канцеларијата на Инспекторатот со цел да се разјаснат околностите на случајот.
(3) Инспекторите го вршат инспекцискиот надзор ефикасно, водејќи сметка за заштита на јавниот интерес и до степен колку што е тоа можно за заштита на интересот на контролираниот субјект.
Член 25
(1) При вршење на инспекцискиот надзор инспекторот е овластен да ги преземе сите дејствија потребни за утврдување на фактичката состојба.
(2) Контролираниот субјект е должен да соработува и на барање на инспекторот да му овозможи непречен пристап до просториите, документите, електронските системи, средствата за комуникација или транспорт или кое било друго средство предмет на инспекциски надзор, како и да ја достави целокупната документација потребна за извршување на инспекцискиот надзор.
Член 26
(1) Ако при вршењето на инспекцискиот надзор инспекторот утврди недостатоци, е должен да му укаже на контролираниот субјект да ги отстрани во точно определен рок, освен ако поинаку не е утврдено со закон.
(2) Рокот од ставот 1 од овој член не може да биде пократок од 15 дена.
(3) Укажувањето од ставот 1 на овој член се внесува во записникот.
(4) Контролираниот субјект, без одлагање, но не подоцна од рокот утврден во ставот 1 на овој член, е должен да постапи по укажувањето од ставот 1 на овој член и да го извести инспекторот дека недостатоците се отстранети.
(5) Доколку контролираниот субјект не постапи по укажувањето на инспекторот од ставот 1 на овој член, инспекторот во законски утрведен рокќе преземе мерки согласно со закон.
Член 27
(1) За извршениот инспекциски надзор, инспекторот составува записник.
(2) Записникот го потпишуваат лицата кои учествувале во постапката на инспекцискиот надзор. Кога лицето кое учествувало во постапката на инспекцискиот надзор ќе одбие да го потпише записникот, инспекторот ќе го забележи тој факт и причината за одбивањето.
(3) Контролираниот субјект може да изјави приговор на содржината на записникот во рок од три дена сметано од денот кога записникот бил сочинет, односно потпишан од лицата кои учествувале во постапката на инспекцискиот надзор.
(4) Приговорот од ставот 3 на овој член се поднесува до Инспекторатот .
(5) Инспекторатот е должен да одговори на приговорот без одлагање, но не подоцна од три дена од приемот на приговорот.
(6) Во случај кога е изјавен приговор согласно со ставот 3 од овој член, се одлага донесувањето на решението до истекот на роковите од ставовите 3 и 5 на овој член.
(7) Формата и содржината на образецот на записникот од ставот 1 на овој член ја пропишува министерот.
Член 28
После извршениот инспекциски надзор, инспекторот донесува решение.
Член 29
Против решението на инспекторот, односно директорот може да се изјави жалба до Државната комисија за одлучување во управна постапка и постапка од работен однос во втор степен. Жалбата го одлага извршувањето на решението, освен ако со посебен закон поинаку не е уредено.
Член 30
(1) Во случај кога е утврдено дека е сторен прекршок, инспекторот должен е да поднесе барање за поведување на прекршочна постапка пред надлежен суд согласно Закон за прекршоците.
(2) Доколку инспекторот не постапи согласно со ставот 1 на овој член се смета дека сторил дисциплински престап.

Член 31
Ако инспекторот утврди дека постои основа за преземање на управни и други мерки, за чие преземање е надлежен друг орган е должен без одлагање да го извести тој орган.
VI. СОРАБОТКА

Член 32
(1) Правните и физичките лица, граѓаните и нивните здруженија можат да поднесат пријави до Инспекторатот во врска со повредата на прописите од надлежност на Инспекторатот.
(2) По извршениот инспекциски надзор и спроведената управна постапка од ставот 1 на овој член, Инспекторатот ќе ги извести лицата за утврденото и преземените мерки во рок од 30 дена сметано од денот на поднесување на пријавата.
VIII.
ПРЕОДНИ И ЗАВРШНИ ОДРЕДБИ

Член 33
(1) Одредбата од членот 20 став (1) точка 8  ќе почне да се применува во рок од една година од моментот на стекнување на работен однос во Иснпекторатот. 

(2) Овој закон влегува во сила осмиот ден од денот на објавувањето во "Службен весник на Република Северна Македонија", а ќе се применува во рок од 6 месеци од стапувањето во сила.
